
ქართული თეატრის ამბავი ანუ...

27 მარტი - თეატრის საერთაშორისო დღე რუს
თაველის ეროვნული თეატრის დიდ სცენაზე აღი
ნიშნა. ნიკოლოზ საბაშვილმა და ნიკოლოზ წულუ
კიძემ ქართული თეატრის ამბავი ერთ პერფორ
მანსში გააცოცხლეს. ყველა დეტალი ბოლომდე  
გააზრებული და ნაფიქრი იყო - ხმა, გრიმი, კოს
ტიუმები, მუსიკა, სცენური მოძრაობა, ქორეოგ

რაფია. ყურადღებას იქცევდა სცენის გაფორმება: 
„ჭინჭრაქას“ ფარდა, „კავკასიური ცარცის წრის“ 
კოსტიუმები, გოგი ალექსი-მესხიშვილის ლეგენ
დარული ცხენი ამავე სპექტაკლიდან. საღამოს 
სულის ჩამდგმელმა, ნიკოლოზ წულუკიძემ, მაყუ
რებლის თვალწინ ქართული თეატრის სამი საუ
კუნე გააცოცხლა და დღემდე უცნობ თეატრალურ 
ისტორიებსა და ვნებებს გვაზიარა. გაიხსენა მეფე 
ერეკლეს პერიოდის „მაჩაბელას დასი“, გაბრიელ 
მაიორი და მათი ისტორიები. სცენიდან პირველად 
გაჟღერდა აქამდე უცნობი ამბავი, თუ როგორ მო
ირგო ილია ჭავჭავაძემ „მეფე ლირის“ როლი, 
ასევე ავთანდილ თუმანიშვილის პორნოგრაფიუ
ლი პიესა, რომელიც საღამოს შემქმნელებმა უხ
მო ფილმად გადააკეთეს. ოთხი ქალის ინტიმური 
ისტორიები მაყურებელმა პირველად მოისმი
ნა. როგორ გამოაცხადეს მიხეილ თუმანიშვილის 
„ჭინჭრაქა“ პორნოგრაფიად, როგორ არ აპატიეს 
სანდრო ახმეტელს საბჭოთა რეჟიმის წინააღმდეგ 
გალაშქრება. 

საღამოს წამყვანმა არტისტებთან და თეატრმ
ცოდნეებთან ერთად ქართული თეატრის ისტო
რიები მაყურებლამდე უცნობი და განსხვავებული 
ხერხებით მიიტანა.  განსაკუთრებით საინტერესო 
იყო სამი ნიკოლოზ წულუკიძე, რომლებიც სცენა
ზე მე-19 საუკუნის დღემდე უცნობ ისტორიებს მოგ
ვითხრობდნენ.  

პირველად ქარ
თული თეატრის 
ისტორიაში მსახი
ობების მაგივრად 
სცენაზე თეატრის 
კრიტიკოსები დად
გნენ და ის რეცენ
ზიები წაიკითხეს, 
რომლებსაც საუ
კუნეების მანძილზე 
უფროსი თეატრმ
ცოდნეები წერდ
ნენ. საღამოს ავტო
რებმა ინტიმური, 
ატმოსფერო ისე, 
თითქოს თითოე
ულ მაყურებელს 
პირადად უამბობ
დნენ ამ ამბებს. 
ემოციური იყო სუ
ხიშვილების მი
ერ შესრულებული 

„ხორუმი“ და სცენის აივნებიდან აფრიალებული 
ქართული დროშები. თხრობასა და წარმოდგენას 
ლაიტმოტივად დაჰყვებოდა ნიკა ნიკვაშვილისა და 
ორკესტრის მიერ შესრულებული ქართული თეატ
რის მუსიკა. სიხარული და სევდა, ბევრი სიკეთე, 
ბოროტება, ბედნიერება, არაჩვეულებრივი თხრო
ბით ესთეტიკურად მიიტანა მთხრობელმა, ნიკო
ლოზ წულუკიძემ, დამსწრე საზოგადოებამდე. ეს 
ყოველივე ემსახურებოდა იმას, რომ მაყურებელი 
დაეფიქრებინა  თუ რა არის მთავარი? - სიკეთე...

„ყველა სიკეთე რაც არსებობს ამ ქვეყანაზე, უთ
ქმელად უნდა ეკუთვნოდეს იმას, ვინც სიკეთეს, სი
კეთეს, სიკეთეს თესავს“. საღამოს კულმინაციური 
სიტყვები, ვის თუ არა, ბერტოლტ ბრეხტს ეკუთვნის 
და რას ემსახურება თეატრი, თუ არა სიკეთეს? 

ეს საღამოც თეატრის ისტორიის განუყოფელ ნა
წილად იქცა.

ნიცა მეტრეველი

	 გვ. 4 

ექსპერიმენტული კინოს მემარცხენე იდეოლოგია

რა არის ექსპერიმენტული კინო? არის თუ არა 
ჟანრი, მიმდინარეობა ან თუნდაც ახალი სიტყვა კი
ნემატოგრაფიაში. ვფიქრობ, ამის განსაზღვრა არც 
თუ ისე მარტივია. ექსპერიმენტულ კინოს შეიძლება 
ვუწოდოთ პროექტი, რომელიც ანადგურებს ჩვეუ
ლებრივი კინოს ტენდენციებს და უბიძგებს კინოს, 
შეისწავლოს ახალი გზები. ექსპერიმენტული ფილ
მების სპექტრი უკიდურესად ფართოა. ეს ჟანრი 
მოიცავს სხვადასხვა ზომის, სტილისა და მიზნების 
უამრავ ასპექტს.  ასევე მასში გამოყენებულია გა
დაღების განსხვავებული მეთოდი, რომელიც მკაც
რად აფასებს კინემატოგრაფიულ კონვენციებს და 
იკვლევს არანარატიულ ფორმებს. 

ექსპერიმენტული ფილმების გადაღება დაიწყეს 
მას შემდეგ, რაც პირველი კამერა გამოიგონეს. 
მინდა გავიხსენო ერთ-ერთი პირველი ექსპერი
მენტი, რომელსაც კინოს ისტორიაში მნიშვნელო
ვანი ადგილი უკავია. 1872 წელს ედვერდ მეიბრიჯ
მა ჩაატარა ექსპერიმენტი, რომლის თანახმადაც 
იპოდრომზე დამაგრებულ ხუთ ფოტოაპარატს უნ
და დაემტკიცებინა, რომ მიმავალი ცხენი რაღაც 
მომენტში მიწიდან ოთხივე ფეხს ჰაერში ასწევდა, 
ასეც მოხდა და ცხენის გარბენი ფოტოგრაფიულად 
დაფიქსირდა. მეიბრიჯის ექსპერიმენტს ხშირად 

პირველ ფილმადაც მიიჩნევენ. ექსპერიმენტულ 
კინოს შესაძლოა მაიბრიჯის მცდელობასთან არა
ნაირი კავშირი ჰქონდეს, მაგრამ ვფიქრობ, რომ 
ორივე ერთგვარ სიახლეს წარმოადგენს სხვადას
ხვა პერიოდის კინემატოგრაფიაში.

ექსპერიმენტული კინოს წინაპრად სიურრეა

ლიზმი მიიჩნევა და აქედან გამომდინარე, ხშირად, 
ექსპერიმენტულ კინოს სიურრეალისტურსაც უწო
დებდნენ. რა თქმა უნდა, ისინი ერთმანეთისგან 
განსხვავდებიან, მაგრამ საერთო იმდენად დიდია, 
რომ მათი გარჩევა ხშირ შემთხვევაში შეუძლებე
ლიც კი ხდება. მათი მიზანი იყო ჭეშმარიტი ცხოვ
რების გამოხატვა, რომელიც არც რეალობაშია და 
არც ირეალობაში, არამედ იგი არაცნობიერშია. 
ამიტომაც, მათ შემოქმედებაში სწორედ ეს არაც
ნობიერია წინ წამოწეული. ამისთვის კი მოხსნი
ლია გონების, ლოგიკისა თუ მორალის მხრივ ყო
ველგვარი კონტროლი.

ვისაუბრებ  კინორეჟისორ მაია დერენზე, რომე
ლიც ექსპერიმენტული კინოსა და ავანგარდის გან
საზღვრელად ითვლება. მას ამერიკული ავანგარ
დული კინოს „დედასაც“ უწოდებდნენ. დერენის 
ფილმები გამოირჩევა არასტანდარტული თხრო
ბის სტილით. მაგალითად, მისი ფილმი „ნაპირზე“ 
გვიჩვენებს რეჟისორის ქაოსური ფიქრებისა და 
სიზმრების ნაზავს. შეუძლებელია, ეს ნამუშევა
რი რომელიმე ჩარჩოებში მოვაქციოთ, რადგან ამ 
ფილმით ირღვევა ყველა კლასიკური წესი, რომე
ლიც ფილმის გადაღებისას აუცილებელია. სრუ
ლიად განსხვავებული, თავბრუდამხვევი ინტერ

პრეტაციები გვაძლევს იმის 
საშუალებას, რომ  ფილმი 
ექსპერიმენტად მივიჩნიოთ. 
რეჟისორი არის სრული
ად თავისუფალი, როგორც 
სიტყვით, ასევე კადრით. უამ
რავი დეტალი გვიჩვენებს, 
თუ რა შეუძლია ექსპერი
მენტულ კინოს და რამდენად 
მაღლაა მისი იდეოლოგია. 
აქვე გავიხსენებ კადრების 
მონაცვლეობას, როდესაც 
ქალი სანაპიროდან პირდა
პირ აღმოჩნდება სასადილო 
მაგიდაზე. ამით დერენი ავ
ლენს უნივერსალური ადა
მიანის ბუნებას, მის გონება
ში არსებული ფიქრების რე
ალობაში გადმოტანას.

ანიმაცია „ალისა საოც
რებათა ქვეყანაში“ კარგად გამოხატავს ექსპე
რიმენტული კინოს იდეოლოგიას. ეს არის ლუის 
კეროლის ნაწარმოების ეკრანიზაცია - იდეა ემ
ყარება ფენომენებისა და მოვლენების აბსურდს. 
სიუჟეტი აბსურდული, სასტიკი და ალოგიკურია. 

გვ. 3

	
	 გვ. 5 

მტრედების ცხოვრებიდან

ეს არის ანიმაცია, რომელიც განსხვავდება დანარ
ჩენი მომაბეზრებელი მორალისტური სიუჟეტები
საგან. ავტორის მიზანია - პატარა გოგონას სახით 

დაგვანახოს ის სამყარო, რომელიც შესაძლოა არ 
არსებობდეს ფანტასმაგორიული გმირებისა და აბ
სურდული მოვლენების გარეშე.

საბოლოოდ, ექსპერიმენტული კინო ცდილობს 
შექმნას განსხვავებული, ახალი ნოვატორული 
სტილი. შემოქმედის მიზანია, დაარღვიოს მანამდე 
არსებული კანონები. მათ ინტერესს არ წარმოად
გენს სოციალური საკითხები, ისინი ეწინააღმდე
გებოდნენ კომერციულ კინემატოგრაფიას, მათ 
სურდათ კინოსაგან ხელოვნების ახალი დარგის 
შექმნა. ბევრი რამ გააკეთეს კინოენის გასამდიდ
რებლად, კინოს გამომსახველობითი საშუალებე
ბის გასაფართოებლად და გზა გაუხსნას ადამია
ნის ქვეცნობიერს, რომელიც მუდმივად განიცდის 
მუდმივად იცვლება თუკი ადამიანის ქვეცნობიერი 
ცვლილებებს განიცდის რატომ არ უნდა იცვლებო
დეს კინო?! სამყარო იმდენად დიდია, რომ მუდმი
ვად უნდა ვიყოთ ახლის ძიებაში. ექსპერიმენტული 
კინო ნამდვილად ყველა მიმდინარეობისგან განს
ხვავებულია და ჩემი აზრით, ერთ-ერთი მნიშვნე
ლოვანი პერიოდია ხელოვნების ისტორიაში, რად
გან ეს მიმდინარეობა მკვეთრად ტოვებს სულიე
რების აღმოჩენის და ჩვენში ხელოვნების პოვნის 
სურვილს.

ანა ხოშტარია

ჩვენ, მტრედები, დილით ადრიანად მოვფრი
ნავთ ხოლმე იმის იმედით, რომ სადმე საშოვარს 
გადავაწყდებით. არცერთმა ვიცით საით, თუმცა 
ფრთები და თვალები ერთდროულად ციბრუტივით 
ტრიალებენ. მარტივად რომ ვთქვა, ხელწამოსაკ
რავს ეძებენ.  

ერთ დილას, მე, როგორც უხუცესმა მტრედმა, 
ტრადიციული გუნდი შევკარი. ვიფრინეთ ნელა, 
აუჩქარებლად. ჩემს ტვინს პასუხისმგებლობა, გა
მომეკვება ყველა თანაბრად, მოსვენებას არ აძ
ლევდა. მომყავს პატარები, დიდები და ლამისაა 
გავგიჟდე იმის წარმოდგენით, რომ ჩემს ბარტყებს 
შიმშილით ამოსძვრებათ სული. 

ბევრჯერ მომიკრავს თვალი, აღმაშენებელზე, 
ყავის სახლ „საპორესთან“, ყოველთვის ხალხმ
რავლობაა. დღეს გული რაღაც იქით მექაჩებოდა. 
სწრაფად ავიქნიე ფრთა და გუნდს მიმართულე
ბა მივეცი. დაშვებას რომ ვაპირებდი, ბუნდოვნად 
გამოჩნდა მელოტი თავი, შემდეგ ხელები და ბო
ლოსღა შევკარი ადამიანის გამოსახულება. მოდი
ოდა, მობარბაცებდა და ხელში პოლიეთილენის 
პარკი ეჭირა. ჩვენი ჩრდილი ზედ გადაეფარა მო
ხუცს. კაცმაც ზემოთ ამოიხედა. წყლიანი,  სათნო 
და  კარგა ხნის მომჭკნარი თვალები შემომანათა. 

	
	 გვ. 6 

ჩვენს დანახვაზე  ღიმილისგან წამიერად ტუჩებიც 
აუთამაშდა და მივხვდი, ულუკმაპუროდ ყოფნა არ 
გვეწერა. როგორ მოხდა არ ვიცი, საითაც გული მი
მიწევდა, საითაც მეჩქარებოდა, სწორედ იქ  ვიგ
რძენი შვება. გავიფიქრე, ასეთ ადამიანებს ღმერ
თი გვიგზავნის-მეთქი და წამიერად მის ფეხებქვეშ 
გავეფინეთ. სანახაობით აღტაცებულ მოხუცს კოჭ
ლობაც კი გადაავიწყდა. აღარ იცოდა, ვისკენ მიე
მართა ყურადღება. 

უცებ შეიშმუშნა, თითქოს რაღაც დაავიწყდაო და 
სწრაფად გადახსნა მიხუტებული ცელოფანი. ერთი 
ფუმფულა პური ამოიღო, დაგვიქუცმაცა და აქა-
-იქ მიმოფანტა. გზაგამოვლილები, დაღლილ-და
ქანცულები, ერთიმეორეს ასწრებდნენ ლუკმების 
ყლაპვას. მე ჯერ მშვიდად ვიდექი, რადგან ნამდ
ვილად უნდა მცოდნოდა, რომ ყველა დანაყრდა. 
ვუყურებდი ამ კაცს, გართულს ჩვენი ცქერით, და 

ვერ ვხვდებოდი, რა გული იტევდა ამხელა სიკეთე
სა და ადამიანობას.  დილაადრიან, პურის რიგში 
საკუთარი თავისა თუ ოჯახისთვის ნაყიდ, ვინ იცის, 
წვალებით ნაშოვნი ფულით ნაყიდ, ლუკმას რომ 
აზიარებდა. თანაც ვისზე, მტრედებზე?  ჩვენგან ვე
რანაირ ადამიანურ-მატერიალურ სარგებელს ვერ 
ნახავდა. მადლიერების ნიშნად, მის მხარზე დავფ
რინდი და თავი ყელზე მივაბჯინე. მისთვის ალბათ 
ვღუღუნებდი, მაგრამ გულის სიღრმეში ვლოცავდი. 
ბევრი სიკეთე უნდა აკეთო სულიერმა წუთისო
ფელში, ღმერთმა ასეთი მომენტებით რომ დაგა
საჩუქროს. ბედნიერებისგან ხვალინდელი დღის 
დარდიც კი გამიქრა. კარგა ხნის მოსულებმა მოხუ
ცის თავზე ორ წრედ გადავიფრინეთ და შინისაკენ 
გავეშურეთ.

ნინო შამათავა

„ტაქსის მძღოლის“ იდეური ანალიზი

ყოველთვის, როცა საუბარი მარტინ სკორსე
ზეს „ტაქსის მძღოლზეა“, მახსენდება დოჩანაშვი
ლის ათასჯერ ნათქვამი და გახუნებული ფრაზა - 
„დედამიწას სიყვარული ატრიალებს, დომენიკო...“. 
თითქმის ერთსა და იმავე პერიოდში (ორი წლის 
განსხვავებით) აქეთ დოჩანაშვილი და იქით სკორ
სეზე ერთმანეთისგან სრულიად გამომრიცხავ თე
ორიებს გვთავაზობენ.

გააჩნია, ვინ როგორ ორიენტირებს ირჩევს?!.                           
ჩემი აზრით,  საუკუნეობით გადაღეჭილ მიჯნუ

რობასა და ტრფობის სიტკბო-სიმწარეზე მეტად 
საყურადღებო ადამიანები არიან. 1976 წელს მარ
ტინ სკორსეზე იღებს ფილმს „ტაქსის მძღოლი“, 
რომელიც ალბათ მისი ყველაზე სრულყოფილი 
ნამუშევარია. სურათში ვიეტნამის ომის ვეტერა
ნის, ტრევის ბიკლის, თვალით არის ნაჩვენები ის 
ძალადობა, ბოროტება და უსამართლობა, რაც ნი
უ-იორკის ქუჩებში ტრიალებს (და არა მარტო ნიუ-
-იორკის). ფილმის მსვლელობასთან ერთად ვხე
დავთ, როგორ კარგავს მთავარი პერსონაჟი სახეს 
და „სამართლიანობის აღდგენას“ ამოფარებული 
იწყებს „გამოცხადებული სიკვდილის ქრონიკებს“.

ტრევისი ტაქსის მძღოლია და თითქმის ყოველ 
ღამე დადის აქეთ-იქით. აქ ჩნდება ორი ურთი
ერთგამომრიცხავი თეორია: თუ მას აღიზიანებს, 
აბრაზებს ის სიტუაცია, რაც გარშემო სუფევს, ვერ 
ეგუება გაუცხოებას, უნდობლობას, ნიჰილიზმს, 
რატომ მუშაობს ტაქსის მძღოლად? რატომ და
დის ნიუ-იორკის იმ ქუჩებში, სადაც ნარკომანები, 
მეძავები იყრიან თავს. ესე იგი მას ეს ყველაფერი 
თან აბრაზებს და თან მოსწონს. ვერ ეშვება საქმია
ნობას, რომლის დროსაც ნანახი სიტუაციები  მასში 

გაღიზიანებას იწვევს.  ეს ყველაფერი ერთდროუ
ლად ტკბილიც არის და მწარეც?

	

ტრევისს სძულს და ახრჩობს თავისი გარემოცვა. 
ნიუ-იორკის ბნელ ქუჩებში გამოფენილი „უწესო 
ადამიანები“, მტრული გარემო აშინებს და ამავ
დროულად მისგან თავის დაღწევა სურს. მაგრამ 
აქაც ჩნდება კითხვა - რა განასხვავებს მას და მის 
გარშემო მყოფ ადამიანებს?! არაფერი, მათ შორის 
იოტისოდენა განსხვავებაც არ არის. ჩემი აზრით, 
იმიტომ სძულს მას ყველა და ყველაფერი, რომ 
თვითონაც ამ საზოგადოების წევრია - თუ ნიუ-ი
ორკში მართლა მოვა წვიმა და მთელ უწმინდურო
ბას ჩამორეცხავს, ტრევისიც ამ წვიმის მსხვერპლი 
გახდება.

მას აგრესია ამოძრავებს. არა რაიმე კონკრე
ტულის მიმართ, არამედ ზოგადად. დიდი ხნის 
მანძილზე გულდასმით დაგროვებული ღვარძლი 
სადაცაა ამოფეთქავს. ამიტომ მის ერთგვარ შუ
რისძიებას კონკრეტული ადრესატი არ ჰყავს. ჯერ 
პრეზიდენტზე მიიტანს იერიშს, მას დაადანაშაუ
ლებს გარემოებების ამგვარ დამახინჯებაში, მაგ
რამ როცა ეს სპონტანური გეგმა ნაცარტუტად იქცე
ვა, აზვირთული ბოღმის ტალღას მეძავი გოგონას 
„მფლობელისკენ“ მიმართავს და ასე იხსნის საკუ
თარს თავს თვითგანადგურებისგან.

ზედაპირული ანალიზით ტრევისი ცუდი ადამიან 
არ არის, მარტოსულობა, გაურკვევლობა და სა
კუთარი თავის ძიების დაუსრულებელი მცდელო
ბა ტანჯავს. მუდმივად „ლუზერთა“ ლიგაში ყოფნა 
მის ფსიქიკას სერიოზულ ზიანს აყენებს და ჩვენც კი 
გვგონია, რომ ეს ყველაფერი გაუცხოების, მენტა
ლური აშლილობისა და ომის ბრალია. ნიშნები მი
სი უცნაურობისა ფილმის დასაწყისშივე იგრძნობა, 
მაგალითად, ჩვეულებრივ მოვლენად მიაჩნია პაე
მანი პორნო ფილმის სეანსზე.

ისედაც გაურკვეველ ვითარებას სკორსეზე კი
დევ უფრო მეტ ბუნდოვანებას ანიჭებს, თავად რე
ჟისორის მიერ შესრულებული ეპიზოდური რო
ლი სიუჟეტის საკვანძო და გარდამტეხი ნაწილია. 
სკორსეზეს პერსონაჟის საუბარს ტრევისი ერთ 
წამში იგებს, იაზრებს, იჯერებს და იწყებს განხორ
ციელებაზე ფიქრს. აქედან მოყოლებული, მაყუ
რებლის მხრიდან არანაირ ემპათიას  აღარ აქვს 
ადგილი. პერსონაჟი სრულიად იცვლება, თითქოს 
კომფორტის ზონაში შედის და მკვლელობისთვის 
მზადება ერთი დიდი, სასიამოვნო პროცესია.

ნამუშევარმა კინოეკრანებზე გამოსვლისთა
ნავე ისეთი რეზონანსი გამოიწვია, რომ ამერიკის 
საგამოძიებო ფედერალური ბიუროს ყურადღებაც 
მიიპყრო. სკორსეზეს ბრალს სდებდნენ ფილმში 
ძალადობის პროპაგანდის ამსახველი სცენების გა
მო. ასეთმა დამოკიდებულებამ რეჟისორზე დიდი 
გავლენა იქონია, რის გამოც ოფიციალური განცხა
დებაც გააკეთა: „მე ვიღებ ისტორიას მარტოსული 
ადამიანის შესახებ, რომელიც ცდილობს სამართ

ლიანობის პოვნას. მაგრამ, თუ ძალადობის განდი
დება გამომივიდა, მაპატიეთ“.

რაც შეეხება რეჟისორს, მარტინ სკორსეზეს - 
ამერიკული პოპ კულტურის სიმბოლოა. ცნობილი 
როგორც განგსტერული ფილმების ოსტატი. მი
უხედავად იმისა, რომ მის ფილმებს ახასიათებს 
გამომსახველობითი უხეშობა, ის ცნობილია, რო
გორც განგსტერული ფილმების რეჟისორი. სკორ
სეზე უფრო სოციალური კინოს მიმდევარია და არ 
ერიდება ისეთი თემების განხილვას, რასაც ად
რე არც კი იყვნენ ჩვეულნი ჰოლივუდში. იგი არის 
ერთ-ერთი პირველი, რომელმაც დიდი სიხშირით 
დაიწყო სიჩუმის გამოყენება კონკრეტულ სცენებ
ში. მისი თქმით, მაყურებელში ეს სიჩუმე სხვადასხ
ვაგვარ ემოციებს იწვევს. ისინი შეჩვეულები არიან 
კულმინაციურ სცენებს მუსიკის ან ხმოვანი ეფექ
ტების თანხლებით. ბევრ მის ნამუშევარში გადამ
წყვეტ მომენტში სიჩუმეა, რაც უფრო მეტ დაძაბუ
ლობას აჩენს.

იმდროინდელი ჰოლივუდისთვის მეტ-ნაკლე
ბად აქტუალური თემა იყო უარყოფითი პერსო
ნაჟების გაფეტიშება. ღარიბი, უხეში გარეგნობის, 
სამყაროზე გაბრაზებული, გაურკვეველი, წარუ
მატებელი ადამიანების „გოლგოთის გზა“ ისე იყო 
გადმოცემული, რომ მაყურებელში დადებით ემო
ციებს უფრო იწვევდა, ვიდრე უარყოფითს.

არა მარტო ჰოლივუდში და არა მარტო 70-იან 
წლებში იყო, არის და სამწუხაროდ იქნება „bad 
boy“ პერსონაჟების კულტი, რომლებზეც მაყურე
ბელი მუდამ შეყვარებულია. დავუშვათ, სკორსეზეს 
სურდა რეალობა და რეალური ადამიანების ის
ტორიები მაყურებლისთვის სახეზე მწარედ აეფა
რებინა და ეთქვა - აი ასეთი ადამიანების გვერ
დით ვცხოვრობთ. საზოგადოების დიდ ინტერესს 
უარყოფითი პერსონაჟები იწვევს,  ფსიქოპათური 
გადახრებით, ბოროტებით, ცუდი ქმედებებითა 
და „კარგი გარეგნობით“ აღსავსენი.   მიუხედავად 
იმისა, რომ კინო ახალშობილი ხელოვნებაა, ახლა 
შლის ფრთებს, იკრებს ძალას და ცდილობს თავის 
დამკვიდრებას.   ძნელად დასაჯერებელი არის ის, 
რომ მასში უკვე არსებობს დაშტამპული სტიგმები, 
რომლის ერთ-ერთი გამოხატულება სწორედ „bad 
boy“-ს ფენომენია.

საბოლოო ჯამში ვფიქრობ, რომ „ტაქსის მძღო
ლი“ ყველა ჩვენგანში იმალება, რადგან ყველას 
გვაწუხებს საზოგადოების   მანკიერებები, საზოგა
დოების, რომელსაც ჩვენ წარმოვადგენთ. ალბათ 
სწორედ ამ მიზეზით იწვევს დე ნიროს პერსონაჟი 
ჩვენში თანადგომას, მანამ, სანამ იმ საზღვრებს 
არ გადაკვეთს, რომლებზე ფიქრსაც ჯიუტად ვარი
დებთ თავს და ქვეცნობიერსაც არ ვუტყდებით ამ 
ყველაფერში.

ევა გვრიტიშვილი

„ქართული თეატრის ენციკლოპედია“„ქართული თეატრის ენციკლოპედია“
გაგრძელება. იხ. წინა ნომრები (2017; 2018; 2019; 2020; 2021; #2-4,6,8 2022)

ა ბ რ ა მ ი ძ ე,ა ბ რ ა მ ი ძ ე, იგი
ვე  ა ბ რ ა მ ო ვ ი ა ბ რ ა მ ო ვ ი  
(XIX ს.) _ მსახიობი-
კომიკოსი, როგორც 
მას ახასიათებს 
იოსებ იმედაშვილი 
თავის ფუნდამენ
ტურ ენციკლოპე
დიურ ნაშრომში 
(„ქართველ მოღვა
წეთა ლექსიკონი“, 
თბ., 2018, ტ. 1).

ა-ის სახელი, ფოტოსურათი და დაბადებისა თუ 
გარდაცვალების წლები თუ ადგილი, ისტორიამ არ 
შემოგვინახა. არადა, იგი გიორგი ერისთავის მიერ 
განახლებული (1850) ქართული დრამატული თეატ
რის  ფრიად პოპულარული მსახიობი გახლდათ.

გ. ერისთავი 1854 დასაწყისითვის ხელისუფლე
ბამ აიძულა (მოკლედ რომ ვთქვათ, დაუმორჩი
ლებლობის გამო)  წასულიყო თეატრიდან და მისი 
მოვალეობის შესრულება დაევალა უკვე საკმაოდ 
ცნობილ დრამატურგს _ ზურაბ ანტონოვს (1820  _ 
54), რომელიც, ამ დროისთვის, სხვათა შორის, მსა
ხიობად ირიცხებოდა ამავე დასში...

როგორც სათანადო ისტორიული წყაროებიდან 
ირკვევა, ზ. ანტონოვი ძალიან ეიმედებოდა ყვე
ლას, თეატრის მესვეურეებსაც და მსახიობებსაც, 
მაგრამ, სამწუხაროდ, იგი დანიშვნიდან სულ რა
ღაც ორ კვირაში [(13 (25). XII. 1854)] გარდაიცვალა 
ერთობ მოულოდნელად და ტრაგიკულადაც და მის 
ადგილზე სახელდახელოდ შერჩეულ იქნა გ. ერის
თავის ოფიციალური თანაშემწე _ ივანე კერესელი
ძე (1829 _ 92). სწორედ მის რეჟისურას უკავშირდება 
ა-ის მსახიობური აღიარება.

პირველ სპექტაკლად ივ. კერესელიძემ სრული
ად შეგნებულად უკვე ყოველმხრივ აპრობირებული 
პიესა აირჩია (გ. ერისთავის „გაყრა“) და ერთ-ერთი 
მთავარი როლი (მიკირტუმ გასპარიჩი), რომელსაც, 
თავის დროზე გ. ერისთავი ასრულებდა, სწორედ  
ა-ეს მიანდო.

„გაყრის“ ივ. კერესელიძისეული ვარიანტის პრე
მიერა (22.XII.1854, ძვ. სტილით) დიდი წარმატე
ბით ჩატარდა, როგორც ს. გერსამია მიუთითებს, 
„თეატრი გაჭედილი იყო მაყურებლით. ამით წახა
ლისებული მსახიობები მთელი თავიანთი არტის
ტული გატაცებით  ასრულებდნენ როლებს და მაყუ
რებლებიც მათ გულმხურვალე ტაშით აჯილდოებდ
ნენ“.

სამწუხაროდ, ამ დროისათვის ქართული პერი
ოდული პრესა ჯერ კიდევ არ არსებობდა, მაგრამ, 

რუსულენოვან გაზეთ „კავკაზში“ (5.1.1855) გამოქ
ვეყნდა მწერალ-რეცენზენტ (როგორც ი. იმედაშვი
ლი უწოდებს მას) _ ივ. ევლახიშვილის ვრცელი და 
საინტერესო წერილი:

„სიამოვნებით შევხვდით ჩვენს ძველ ნაცნობებს: 
ბ. ბ. აბრამიძეებს, ზენკლოვს, ჯაფარიძეს, დვანაძეს, 
ტატიშვილებს, ელიოზიშვილს და ამხანად მეტი წარ
მატება შევატყვეთ ნიჭიერების განვითარებაში. მა
თი თამაში, განსაკუთრებით ბატონ  და ქალბატონ 
აბრამიძეებისა, სავსეა უზადო კომიზმით და ფრიად 
ბუნებრივია. კომედია „გაყრას“  შეიძლება დაერქ
ვას ქართული დასის საცდელი ქვა, რადგან ამ კო
მედიის მოქმედი პირნი ოსტატური სისწორით არი
ან მოხაზულნი, თვით მისი შინაარსი მოსწრებულად 
არის აღებული თანამედროვე ქართულ-სომხური 
ყოფა-ცხოვრებიდან და სავსეა ცხოველი ინტერე
სით... „გაყრის“ მოქმედი პირნი ისეთივე ზუსტ შეს
წავლას საჭიროებენ, როგორც, მაგალითად, მოლი
ერის „გააზნაურებული მდაბიოს“ ტიპები ან გოროდ
ნიჩისა და ოსიპის ტიპები გოგოლის „რევიზორში“... 
ერთი სიტყვით, სქელი მიკირტუმ გასპარიჩი ზნეობ
რივად და ფიზიკურად მახინჯია, ტიპია ჩვენი ადგი
ლობრივი შეილოკებისა და სწორედ ამ სახასიათო 
როლს ასრულებს ბ. აბრამიძე, ისეთი ცოდნით, ისე 
ბუნებრივად, რომ მისი თამაში სრულქმნილებამდე 
აღწევს: ყოველი მოძრაობა, ყოველი გრიმასა, სი
არული, მოსწრებული სიტყვა, გაუთავებელ სიცილს 
იწვევს...“

განსაკუთრებით მნიშვნელოვანი და საყურადღე
ბოა ის მაღალი შეფასება, რომელსაც ივ. ევლახიშ
ვილი აძლევს ქართული დასის შემადგენლობას  _ 
აკი მათ შორის არც ერთი იყო პროფესიონალი, ყვე
ლანი მხოლოდ გ. ერისთავის საოცარი შრომისუნა
რიანობით, რწმენითა და ოსტატობით იყვნენ დაფ
რთიანებულნი:

„არ შეიძლება სამართლიანად არ აღინიშნოს 
ჩვენი თვითნასწავლ ქართველ მსახიობთა ნიჭიე
რება. მიმბაძველობით, როლის გაგებით და არაჩ
ვეულებრივი ბუნებრივი მიხვედრილობით, ისინი 
სდგებიან გამოცდილ მსახიობთა გვერდით, ვინაი
დან თამაშში ასეთი სრულყოფა მხოლოდ პირველ
ხარისხოვან მსახიობთა ხვედრია. ამის გამო ჩვენ 
მიერ გამოთქმული შეხედულებანი გადაჭარბებუ
ლად არ უნდა ჩაითვალოს... ღმერთმა ქნას, რომ 
კარგად დაწყებული საქმე შეიქმნეს ბედნიერი მაჩ
ვენებელი ქართული თეატრის მომავალი წარმატე
ბისა“.

ზემოთ უკვე მიეთითა, იმ დროისთვის ქართუ
ლი პრესა, სამწუხაროდ, ჯერ კიდევ არ არსებობდა, 

	 8 gv. 

	 9 gv. 

მაგრამ, როგორც ვნახეთ, ზოგჯერ რუსულ გაზეთებ
შიც გვხვდება ჩვენთვის დღეს ესოდენ ძვირფასი 
ინფორმაცია ქართული დასის სპექტაკლებზე. რა
ოდენ მრავლის მთქმელია თუნდაც ერთი ფრაზა 
გაზ. „კავკაზის“ (1855, #98) ფურცლებიდან _ „უნდა 
ნახოთ, როგორ ზანზარებს ქართული თეატრის პა
ტარა დარბაზი ბ-ნი აბრამიძის მიერ გამოწვეული 
ხარხარით...“.

 ა-ის წარმატება იმდენად დიდი და შთამბეჭდავი 
იყო, რომ ამ როლით იგი უმალ იქცა ქართული და
სის ლიდერად. 

ა.  მხოლოდ ნიჭიერი მსახიობი როდი გახლ
დათ, იგი მოქალაქეობრივი პათოსითაც ფრიად 
გამოირჩეოდა და სხვა მსახიობებთან ერთად, მუ
დამ გვერდით ედგა ივ. კერესელიძეს, როცა, საერ
თოდ, ქართული დასის ბედი წყდებოდა თუ თეატ
რის უაღრესად კონკრეტული, თუნდაც სამეურნეო-
ტექნიკური საკითხები იყო მოსაგვარებელი _ 1855 
წლის 2/14 სექტემბერს იგი პირველი აწერდა ხელს 
(არამხოლოდ ანბანური „უპირატესობის“ წყალო
ბით) იმ წერილს, რომელიც ექვსმა ქართველმა 
მსახიობმა (ელიოზიშვილი, ზეინკლიშვილი, ბაფე
რაშვილისა, უზნაძე, აბრამიძისა) წარუდგინა მე
ფისნაცვლის თანაშემწეს _ გენერალ ვ. ბებუთოვს 
ქართული დასის სისტემატური  და შეგნებული შე
ვიწროებისა და უგულვებელყოფის გამო... ცხადია, 
ამ იდეის ინიციატორიც მათი ხელმძღვანელი ივ. კე
რესელიძე იყო.

კონკრეტულად რას ითხოვდნენ ა. და მისი კო
ლეგა-მსახიობები ხელისუფლებისგან?

ნიკოლოზ I-ის გარდაცვალებისთანავე, გლოვის 
ნიშნად 6 თვე თბილისშიც აიკრძალა სამივე თეატ
რის (რუსული, იტალიური, ქართული) წარმოდგე
ნების გამართვა, მაგრამ როცა ეს ვადა გავიდა, რუ
სულ და იტალიურ დასებს კი მიეცათ სპექტაკლების 
დადგმის უფლება, მაგრამ ქართულს _ არა. „ამ სამ
გლოვიარო ვადის შემდეგ, ნათქვამია ქართველი 
მსახიობების მიმართვაში, შევიკრიბეთ და გვინდო
და დაგვეწყო წარმოდგენები, მაგრამ, ერთის მხრივ, 
არც განათებას და მუსიკას გვაძლევენ და მეორეც, 
რუსი მსახიობები თეატრშიც კი არ გვიშვებენ, გვე
უბნებიან, წარმოდგენების  გამართვის უფლება 
მხოლოდ ჩვენ მოგვეცაო... და ბოლოს მოკრძალე
ბული თხოვნა _ ეგებ კვირაში ერთხელ მაინც დაგ
ვითმოთ სცენაო... 

ამ განცხადებით რომ ვერაფერს გახდნენ, გაწბი
ლებულმა ქართველმა მსახიობებმა, ცხადია, ისევ 
ივ. კერესელიძის თავკაცობით, გადაწყვიტეს თა
ვად ეზრუნათ თეატრზედაც და საკუთარ თავზეც, 
დაიქირავეს დარბაზი და იმას მაინც მიაღწიეს, რომ 
გუბერნატორს გამოსტყუეს ამ დარბაზის თეატრად 
გადაკეთების უფლება. ივ. კერესელიძემ დააგირავა 
თავისი უძრავი ქონება, ისესხა ფული (200 თუმანი), 
გააკეთეს იარუსი, ლოჟები, ჩადგეს სკამები, დაა

ხატვინეს დეკორაციები და დაიწყეს წარმოდგენები, 
როგორც ნათქვამია ივ. კერესელიძის მოგონებებში,  
„ტრუპპა იყო ჩინებული, სომხის როლს თამაშობდა 
აბრამიძე, შესანიშნავი კომიკი, რომელიც გამოვი
დოდა თუ არა სცენაზე, ჯერ ხმაც არ ამოეღო, რომ 
ხალხი სიცილს დაიწყებდა...“.

პირველი სპექტაკლად რატომ მაინცდამაინც 
„გაყრა“ აირჩია ივ. კერესელიძემ? 

ხელისუფლება, ცხადია, რეპერტუარს ითხოვდა, 
რაშიც ახალ-ახალი პიესები იგულისხმებოდა, მაგ
რამ ამას დიდი დრო დასჭირდებოდა. ამიტომაც, 
როგორც იქნა, მიიღეს თანხმობა, რომ სანამ ახა
ლი პიესების დასადგმელად ნებართვის საკითხი 
მოგვარდებოდა, ის პიესა დაედგათ, რომელიც უკვე 
განხორციელებული იყო სცენაზე და „გაყრაზე“ უკე
თესს რას შეარჩევდნენ?!

როგორც ირკვევა, ა-ეს კალამიც უჭრიდა _ ყო
ველ შემთხვევაში, ცნობილია, რომ მისი ერთი პიესა 
ქართულმა დასმა მოიწონა და დასადგმელადაც მი
იღო, მაგრამ, ახალი წესის თანახმად, იგი ჯერ პე
ტერბურგს უნდა დაემტკიცებინა და, ამიტომაც, ივ. 
კერესელიძემ ა-ის პიესა უყოყმანოდ შეიტანა რუ
სეთში გასაგზავნ პიესათა სიაში (სულ 26 ერთეული 
დაგროვდა) და 21.III.1856 გააგზავნეს კიდეც. 

აქვე ხაზგასმით უნდა მიეთითოს, რომ ეს ახალი 
წესი მხოლოდ მას შემდეგ იქნა შემოღებული, რაც 
24.X.1854 ვორონცოვი გაათავისუფლეს მეფისნაცვ
ლის თანამდებობიდან და მის მაგივრად გენერალი 
მურავიოვი დაინიშნა.  ხაზგასმით იმიტომ, რომ ვო
რონცოვის პირობებში ეს, ცხადია, არ  მოხდებოდა...

როგორც ს. გერსამია მიუთითებს, პიესების პე
ტერბურგში გაგზავნა მიზნად ისახავდა ქართული 
თეატრის მუშაობის შეფერხებას. პიესები იქ სრული 
ორი თვე ეყარა (ს. გერსამიას გამოთქმაა), მაისის 
ბოლოს კი უკან დააბრუნეს და ახალ მეფისნაცვალ
საც შემოუთვალეს, ნება გეძლევათ, თქვენივე პასუ
ხისმგებლობით განიხილოთო...

ერთი სიტყვით, სრულიად შეგნებულად გაიწელა 
რეპერტუარის საკითხზე პეტერბურგთან მიმოწერა. 
არადა, მიმდინარე სეზონიც მიიწურა და ქართული 
დასის ხელმძღვანელობამ ისევ დააყენა საკითხი 
ახალი მეფისინაცვლის წინაშე, რაღაც დღეები ჩვენც 
გამოგვიყავითო, თუმცა ისევ  ამაოდ...

ამასობაში, ივ. კერესელიძემაც ამოწურა თავისი 
სახსრები, თუნდაც მსახიობებისთვის რომ  ხელფა
სები მაინც  გადაეხადა და სხვა გზა არ იყო _ თავი 
დაანება საერთოდ თეატრს. ცხადია, დასიც დაიშა
ლა და ცხოვრებაზე ხელჩაქნეული მსახიობები სა
არსებო წყაროს მოსაპოვებლად ქვეყნის სხვადას
ხვა კუთხეში მიმოიფანტნენ. ზოგი სად წავიდა, ზო
გი _ სად, წერდა შემდგომში ივ. კერესელიძე, მე კი 
დავრჩი ვალებში ჩაფლული. გიმნაზიაში ვმუშაობდი 
და ჩემი ჯამაგირები სამი წლის განმავლობაში სულ 
ვალებს მიჰქონდაო...  

გვ. 7

	

გვ. 8

	

ასე გაუქმდა გ. ერისთავის მიერ აღდგენილი ქარ
თული თეატრი 1856 წლის ივნისში, 6 ნახევარი წლის 
არსებობის შემდეგ, როგორც გამოიანგარიშა ს. 
გერსამიამ.

ამიტომაც აღარ ვიცით, ვის რა ბედი ეწია. რო
გორც დასაწყისში მივუთითეთ, ა-ის სახელიც კი 
არაა ცნობილი, ხოლო თეატრის დახურვის შემდეგ, 
არც ის ვიცით, სად წავიდა და როდის აღმოხდა სუ
ლი,  შეძლო თუ არა, ბოლოს და ბოლოს, ოფიცი
ალური ქორწინება გაეფორმებინა გ. ერისთავის 
თეატრის ცნობილ მსახიობ ქალთან, რომელიც, 
ასე ვთქვათ, მისი ცხოვრების თანამგზავრი იყო, 
მაგრამ ისტორიას შემორჩა, მხოლოდ როგორც 
„აბრამიძისა“ (იგივე _ „აბრამოვისა“) და ამდენად, 
მისი ნამდვილი სახელი და გვარი, დაბადებისა თუ 
გარდაცვალების თარიღი და ადგილი, ჩვენთვის, 
სამწუხაროდ, დღემდე უცნობია...

ეს საკითხი შემთხვევით არ გვიხსენებია _ რო
გორც ჩანს, იგი გ. ერისთავის თეატრის სხვა მსა
ხიობებსაც აწუხებდა. ამდენად არ იქნება ურიგო 
ერთხელაც გავიხსენოთ ის 6 მსახიობი (ქალები _  
აბრამიძისა, ბაფერაშვილისა და უზნაძის ასული, მა
მაკაცები _ აბრამიძე, ელიოზიშვილი და ზეინკლიშ
ვილი), რომელთაც ახალი მეფისნაცვლის თანაშემ
წეს, გენერალ ბებუთოვს, როგორც უკვე ითქვა, სა
განგებო წერილი გაუგზავნეს. ამ წერილში არის ერ
თი ფრიად მოულოდნელი პასაჟი იმის თაობაზე, თუ 
რა მდგომარეობაში იყვნენ მსახიობები, რას პირ
დებოდნენ მათ უფროსები (ზუსტად ასეა ნათქვამი) 
და როგორ არ გამართლდა ეს მოლოდინი. ამ დო
კუმენტის ქართული თარგმანი გამოქვეყნებულია ს. 
გერსამიას ნახსენებ წიგნში („გიორგი ერისთავის 
თეატრი“) და წარმოგიდგენთ უცვლელად, რაკი, შე
სადარებლად და დასახვეწად არ მაქვს დედანი:

„1851 წელს კავკასიის ყოფილი მეფისნაცვლის, 
უბრწყინვალესი თავადის განკარგულებითა და მი
სივე არა ერთგზის თხოვნით (ცხადია, იგულისხმება 
ვორონცოვი), ჩვენ ყველანი კეთილშობილ წოდე
ბიდან წარმომდგარნი იძულებული ვიყავით შევსუ
ლიყავით ქართული თეატრის ტრუპაში იმ იმედით, 
რომ, ერთის მხრივ, ტრუპპა იარსებებდა მუდმივად, 
როგორც გვარწმუნებდა ვორონცოვი, ხოლო მერე 
მხრივ _ რომ კეთილშობილთა წრიდან გამოსული 
ქალები, შევიდოდნენ თუ არა მსახიობებად, მათ მი
ეცემოდათ მამაკაც აქტიორებზე გათხოვების საშუ
ალება და ასეთნაირად მოაწყობდნენ მომავალში 
თავიანთ ცხოვრებას. ჩვენდა სამწუხაროდ, იმედები 
და დაპირებები უფროსებისა არ გამართლდა“.

სამწუხაროდ, წინამდებარე სტატიის ავტორს, სა
თანადო მასალების უქონლობის გამო, მხოლოდ  
და მხოლოდ ის შეუძლია, რომ დააყენოს ეს სა
კითხი მკითხველის წინაშე და იმედით გახედოს მო
მავალს, როცა, ალბათ, შეიძლება რაიმე სინათლე 
გაჩნდეს ამ მხრივ...

ახლა, რაც შეეხება ა-ის პიესის სახელწოდებას: 
ს. გერსამიას ცნობილ წიგნში („გიორგი ერისთავის 
თეატრი“, თბ., 1950) ქართულ ენაზე გამოქვეყნებუ
ლია პეტერბურგისთვის შეთავაზებული პიესების 
სრული სია, რომელშიც 22-ე ნომრით დასახელებუ
ლია ა-ის პიესა _ „რას უზმენ ქალიშვილს მათოს“, 
მაგრამ ახლახან გამოვიდა ი.იმედაშვილის ვეებერ
თელა, არც მეტი, არც ნაკლები, 900-გვერდიანი ცნო
ბილი ენციკლოპედიური ნაშრომი („ქართველ მოღ
ვაწეთა ლექსიკონი“, თბ., 2018, ტ.1), რომლის მიხედ
ვითაც ა-ის ხსენებულ პიესას ეწოდება „რას უსმენ 
ქალიშვილს მათოს“ (გვ. 56, სვეტი II)... 

სამწუხაროდ, ჯერჯერობით ვერაფრით დაგვიდ
გენია, რომელი სახელწოდებაა სწორი, მიუხედავად 
იმისა, რომ ჩვენს გვერდით, როგორც ყოველთვის, 
დგანან: საქართველოს სახელმწიფო ეროვნული 
არქივი (ქ-ნი თ. იაშვილი) და კულტურის ისტორიის 
მუზეუმი - ხელოვნების სასახლე (ბ-ნი გ. კალანდია). 
ასე რომ, ახლა ერთადერთ ხსნად მიგვაჩნია, თუ 
ღვთისწაყლობით, ოდესმე ხელი მიგვიწვდება  პე
ტერბურგში გაგზავნილ წერილის ასლზე, რომელ
შიც, როგორც უკვე ითქვა, 22-ე ნომრად არის მოხ
სენიებული ა-ის პიესა.

ბუნებრივია, ისმის კითხვა _ პერსპექტიულია კი 
ასეთი ვარაუდი?

რა თქმა უნდა _ რაღა შორს წავიდე, შევუდექი თუ 
არა ჩემს თანაშემწე, ქ-ნ თ. ქაშაკაშვილთან ერთად 
ძველი პერიოდიკის შესწავლას, უმალ მივაკვლიეთ 
ერთ მეტად საინტერესო ინფორმაციას 1865 წლის 
ჟურნალ „ცისკარში“, მაგრამ,  რაკი წინამდებარე 
სტატია, ჯერჯერობით მაინც, საგაზეთო მასალაა, შე
მიძლია თამამად დავაანონსო, რომ ჩვენი გაზეთის 
მომდევნო ნომერში სწორედ ამ თემაზე გვექნება 
საუბარი...

ყოველივე ამის ფონზე, რაც უკვე ითქვა ივ. კე
რესელიძისეულ „გაყრაზე“ და კერძოდ, ა-ის დიდ 
წარმატებაზე,  ძალიან სამწუხაროა, რომ არც ერთი 
და არც მეორე არ მოხვდა „ქართული დრამატუ
ლი თეატრის ისტორიის“ ორტომიან გამოკვლევა
ში (ავტორი _ ცნობილი ქართველი თეატრმცოდნე, 
პროფ. ვ. კიკნაძე), რომელიც ორჯერ გამოვიდა ზე
დიზედ ამ საუკუნის დასაწყისში...

ლიტ.:ლიტ.: ც ა გ ა რ ე ლ ი  ა., კომედიები, ტფ., 1936;  
ჯ ა ნ ე ლ ი ძ ე  დ., ერთი სპექტაკლის ისტორიისთვის, თბ., 1936;  
ბ უ ხ ნ ი კ ა შ ვ ი ლ ი  გ., ქართული თეატრი 100 წლის მანძილ­
ზე, თბ., 1950; გ ე რ ს ა მ ი ა   ს., გიორგი ერისთავის თეატრი., 
თბ., 1950;  ა ბ რ ა მ ი შ ვ ი ლ ი  ე., ზურაბ ანტონოვი, ბათუ­
მი, 1958; ბ უ ხ ნ ი კ ა შ ვ ი ლ ი  გ., გიორგი ერისთავის თეატრი, 
„ქსე“, თბ., 1977, ტ.3; უ რ უ შ ა ძ ე  ნ., მიხეილ თუმანიშვილი 
(კრიტიკოსი), თბ., 1978; მ უ მ ლ ა ძ ე  დ., ქ უ თ ა თ ე ლ ა ძ ე  თ., 
ქართული დრამატურგიის ისტორია, ტ.1, თბ., 2014.

                                               გ. დ.
                                              

	 10 gv. 

43-ე „ამაშუკელობა“ ქუთაისში
ქართული კინოს პიონერის, მსოფლი

ოში პირველი სრულმეტრაჟიანი დოკუმენ
ტური ფილმის („აკაკის მოგზაურობა რაჭა-
ლეჩხუმში 1912 წ.“) ერთპიროვნული ავტორის  
–  ვ ა ს ი ლ  ა მ ა შ უ კ ე ლ ი ს  (1886 – 1977) 
დაბადების დღე – 14 მარტი ყოველწლიურად 
საზეიმო ვითარებაში  აღინიშნება ქუთაისის 
მწვანეყვავილას  პანთეონში, სადაც განის
ვენებს  პირველი ქართველი კინოოპერატო
რისა და რეჟისორის  ნეშტი.

ამ ინიციატორის ავტორია უხუცესი  ქარ
თველი კინომცოდნე – გოგი დოლიძე, რო
მელიც წელსაც ჩვეულებრივი  ენთუზიაზმით 
წარუძღვა მის მიერვე 1978 წელს ჩამოყა
ლიბებულ და დღეისთვის  უკვე დიდებულ 
ტრადიციად  ქცეულ ცერემონიალს. სიტყვით 
გამოვიდნენ: იმერეთის გუბერნატორი ზ. შა
ლამბერიძე, რეჟ. თ. მარჯანიშვილი, ქუთაი

სის თეატრალური საზოგადოების თავმჯდომარე ლ. როხვაძე, ექიმი მ. კვიცარიძე და სხვ.
თავდაპირველად, ცხადია, ნაჩვენები იქნა თვით ეს ისტორი

ული ფილმი, რომლის ცალკეულ კადრებს მიკროფონით  სათა
ნადო  საინტერესო კომენტარებს უკეთებდა პროფ. გ. დოლიძე. 
რაც შეეხება მხატვრულ პროგრამას, მისი ნამდვილი მშვენება 
იყო ქუთაისის მოსწავლეთა სასახლის (დირექტორი – ქ-ნი მ. 
მარჯანიშვილი) თეატრის მსახიობთა მიერ  დიდი მგზნებარე
ბით წაკითხული ქართული პატრიოტული პოეზიის საუკეთესო 
ნიმუშები. მაგრამ ყოველგვარ მოლოდინს გადააჭარბა მოსწავ
ლე-ახალგაზრდობის ზეიმმა, რომელიც ქუთაისის ნიღბების თე
ატრში გაიმართა და წარმოდგენილი იქნა მშვენიერი სპექტაკლი 
„მხიარული ჯამბაზები“ (დამდ. რეჟ., თეატრის სამხატვრო ხემძღ
ვანელი, საქ. ხელ. დამს. მოღვაწე –  დ. ჯიშკარიანი) და სცენა და 
დარბაზი საერთო მხიარულებამ გააერთიანა. 

„43-ჯერ ჩავატარე ქუთაისში 
„ამაშუკელობა“, მაგრამ ასეთი გახა
რებული და აღტაცებული მოსწავლე-
ახალგაზრდობა ჯერ არ მინახავს. აქე
დან მორალი, თუ რაოდენ მნიშვნელო
ვანია, როცა სხვადასხვა რაიონის მოს
წავლეებს ვახვედრებთ ერთმანეთს და 
დაუვიწყარ დღესასწაულებს ვჩუქნით.“ 
წარმომიდგენია როგორ დაელოდე
ბიან ისინი 44-ე „ამაშუკელობას“ – გა
ნაცხადა შეხვედრის  შემდეგ გ. დოლი
ძემ. 
                      				  
	 თეა  ქაშაკაშვილი

ჟურნალ „რაინდის“ რედაქტორის 
მოადგილე

გაზ. „ლიტერატურული 43-ე 
„საქართველოდან“ (31.III.2023, გვ. 16)

„აკაკის მოგზაურობის“ პირველი კადრი

ვ. ამაშუკელი და გ. დოლიძე (1970)

43-ე „ამაშუკელობა“ ქუთაისში (14. III.2023)

გამომცემლობა „კენტავრი“, აღმაშენებლის გამზ. 40; ტელ: 2 999 411 (240);                       www. tafu.edu.ge

